
Vona-awatabai
'Eba kiavemageta
Buki de'e nageneye i veveifufuga Yaubada

yana tomotogavo bani'odi i namunega yadi mia i
na ve'atumai. Awave'eda'eda fuedi Kini
Solomoni i kilumidi, we'e 'ifwaidi mali tomotoga i
kiluma, bani'odi Agula, ('wa na 'iseni daba 30)
wata Kini Lemuela ('wa na 'iseni daba 31).
De'e kilumanina nageneye tamu nani bwaikina

faifaina i veveifufu, Yaubada tomotoga 'aseta
wata nuamageta i na veleveleda. Egavogi nuadi
magemagetadi Yaubada i na veve'ililibuyeni.
De'e nuamagetanina i na 'ivaiseda yadamia

matatabuna 'waidie, bani'odiga yada 'atamane,
kabemani wata yada folova 'waidie. Wata
kilumanina i na veda sauluva tonovidi ta na
'i'idewadi. Kebu ta na nualaka, we'e mogitana ta
na vetoketoke ta na folofolova wata ta na
vevesauluva-'atumai 'ifwaidi tomotoga yadi mia
vitana 'waidie.

Bani'odi ta namunega nuamageta ta na veluagai?
1Vona-awatabai de'e Solomoni i kilumidi, Devida

natuna, kumaniname Isileli yadi kini.
7 'Ai'edi nuanuada 'aseta wata nuamageta ta na

'ewai, nagami 'AUVEA 'ana ve'ililibu wata
'ana kololo ta na ve'edakumetai.

We'e tomotoga 'wava'wavadi i vo, 'Aseta
wata nuamageta de'e nani-'avo'avovo.”

1:1: 1 Kin 4:32 1:7: Iob 28:28; Same 111:10; Voa 9:10

8Natuku, i lubwainemu tamamu yana
awave'eda'eda 'u na noganogaidi,

we'e inamu yadi veifufu kebu 'u na bailedi.
9Yadi venidi i na 'ivaisemu sauluva tonovidi 'u na

'i'idewadi.
'Ai'edi bani'odi 'u na vevesauluvediga, yamu
mia i na ve'atumai,

'wa da vo 'unu'unumu i da 'i'ivivigavuya 'alo
fwasalu i da lutalauleni 'odomuye bega
'amu 'isa i da 'ive'atumaia.

5
Vavine toalagogona 'u na kekesedi
8Vavine toalagogona yadi sauluva 'eba

bunumayaga i 'i'idewadiga 'u na kekesedi.
Kebu yadi 'ebamia 'waidie 'u na nunagoga.

9 'Ai'edi kebu 'u na kekesediga, 'ako tomotoga
kebu i na ve'ililibuyemuga,

wata vavinenina yana 'aila'a ma yadi
nuasako i na nikemu nika yamumia i na
'ive'ale'usai.

21Tomotoga nani matatabuna i 'i'idewadiga,
'AUVEA i 'i'isadewadi,

wata ava'ai 'eda'edaga 'waineamo i
nunagoiga i vemata'i'iedi.

22Tomogo yana vesauluva-sako 'wainega taunina
i na yogoni,

'u da vo bani'odi 'aisaya i da 'onai vuata
'wainega.

23Kumanina kebu yana 'asetaga, begaidi i
yoyogo-'avo'avovo,



Vona-awatabai 6:20 iii Vona-awatabai 6:25

i na wafa fai kebu taunina yana sauluva i da
'isave'avina-'atumaia.

6
Awave'eda'edamia 'atumaina faifaina
20Natuku, i lubwainemu tamamu yana veimea 'u

na vevematayakeyakedi,
we'e inamu yadi veifufu kebu 'u na bailedi.

21Tutuyamatatabuna yadi venidi nuamuye i na
'eno'eno,

'wa da vo kukuafou fwasalu.
22 'Ai'edi 'u na yabayabaga, yadi velu'ase'asenidi i

na 'e'eda-kumesemu.
Yamu 'eno 'waidie, veifufunidi i na
'i'ibababalemu.

Tutuyanina 'u na tovoi 'enoyega, vonanidi i
na totolinuata'iemu.

23Yadi venidi sauluva 'atumaina faifaina i na
vevemu,

'wa da vo bani'odi mageta dudubala
nageneye.

Yadi kiavetonovanidi 'ana sala i na 'ivaisemu,
yamumia i na tonova faifaina.

24Veifufunidi i na 'ita'ita'iemu vavine tosakona
'waidiega,

wata toalagogona yana veifufu 'eba nua'ewa
'waidiega.

25Kebu 'adi 'isa 'atumaina faifaina nuamu i na
'ewai,

kebu yana 'isadewa 'wainega i na 'onamuga.

8
Nuamageta yana veveifufu

22Basenadiotoga 'AUVEA yau Nuamageta i
'idewaku,

a miamiamulieta nani matatabuna i
'idewadi.

23Yau nagamidiotoga i silakaiku amiamia,
mulieta fwayafwaya i velamuya.

24Yau nagamidiotoga a tubuga, mulieta malaveta
i 'idewai,

we'e ufa luluvuala i vemuli.
25 'Oya bwaikidi wata siaidi kebu i 'idewadiga,

we'e yau nagamidiotoga a tubuga.
26Tutuyanina yau a tubuga, 'AUVEA bola

fwayafwaya kebu i da 'idewaiga,
wata bakula kebu.

27Tutuyanina yau amiamia abama i 'idewai,
abamawatamalaveta yadi tugusa i yatoi,
tomotogamatadi 'adi 'etowava bei i nago i
'ailove.

28Yau amiamia waowa i yatodi 'awasasa'aveye,
wata eyaga i luluvuala i yatoi malaveta
dibuneye bega i na luluveadagi.

29Yau bei a miamia nika 'AUVEAmalaveta 'ana
tugusa i yatoi,

bega kebu 'ana fata i na ulatagotagoniga,
we'e fwayafwaya 'ana kabutu'u i talakikili.

30Tutuyanina 'waineye yau Nuamageta
'asa'aiana yana tofolova,

'aiata 'aitamogana 'aitamogana a kikiavesosoani,
wata tutuyamatatabunama yaku sosoana
taiadi 'a miamia.

31A sosoana-'afo'afo fwayafwaya wata tomotoga
i 'idewadiga faifaidi.

8:22: Ve 3:14



Vona-awatabai 9:1 v Vona-awatabai 13:1

9
Nuamageta 'wa da vo tamu vavine
1Nuamageta 'wa da vo tamu vavine yadi vanuga

i da yogoni,
'ogola 7 i dabidiga tabwadie.

2Vavinenidi sakali bwaikaotogina i 'idewai,
'adi ufa oinema vedina i 'ewai, 'eba
'ive'iwana i dodogi nika i vilai,

i 'a'avana nani matatabuna talalia
tabwaneye i yatodi.

3Yadi tofolova vevinedi tayega 'ana vala i nawedi
tomotoga 'waidie i namaia i na 'ani.

'Atamana bwaikina 'ana didiga 'wainega
Nuamageta tomotoga i goledi.

4 I vona i vo, 'Omi tomotoganimi kebu yami
'asetaga 'wa na lukuma,”

wata tomotoganidi kebu yadi venua'ivina
tonovidiga i vonedi i vo,

5 'Wamaia 'aku'aku 'wainega 'wa na 'ani,
wata 'aku ufa oine 'iwanina 'wa na yemu.

6Yami sauluva 'wava'wavadi 'wa na
vedumwe'ubu'ubusedi, bega yamimia i na
ve'atumai.

'Aseta 'ana 'eda'eda 'wa na vetutuyameni.”

13
1Kwamana nuanamagemagetana tamana yana

awave'eda'eda sivetonova faifaina i
noganogaidi,

we'e tonualaka i baila kebu nuanuana
awave'eda'edanidi i na noganogaidi.

4Tovedumwe'ai'ai nuanuadi nani fuedi i na
veveluagadi, siwe yadi veluaga siaina.

We'e tomotoganidi dumwedi bikadi nani
fuedi i na veveluagadi.

24Tomotoganidi natudiavo kebu i da
vematavulogidiga i vemata'ise'isedi, 'wa
da vo i da vedumwe'ai'aiedi.

We'e tomotoganidi natudiavo i
nuakalikaliediga, tutuyamatatabuna i
kikiavetonovedi vematavuloga 'wainega.

17
21Tomogonina natuna 'wava'wavana, tutuya

fuedi i na nunuavita,
we'e natuna veimea 'ana togeu, tamana kebu
i na kiavesosoaniga.

20
4Tomotoganidi dumwedi 'aidi bakula 'adi tutuya

'waidie,
'aile'wa 'waidie kumanidiavo kebu
'adi'adiga.

22
6 'Ai'edi natumwavo sauluva tonovidi 'u na

vevediga,
tutuyanina i na taulaiga, kebu yamu
awave'eda'eda i na venuafaniaga.

23
13 'Ai'edi natumwavo i na vesauluva-sako,

kiavetonova kebu 'u na 'abiawa,
divudivuyega 'u na nikediga, 'ako yawaidi
kebu i na 'a'ava.

14Divudivuyega 'u na kiavetonovidiga,
'u na 'ita'ita'iedi towafa yadi 'ebamia
'wainega.

24
30Tamu 'aiata a yaba a nunago a le'wa tomogo

dumwena 'aina wata 'wava'wavana yana
kalefa 'ana talage.

31A 'isanaweni domwa bwaikaotogina wata
gawa i uga,

we'e kali kileuyega i didigiga i
ve'aniweaweala.

32Naninidi a 'isediga faifaidi a vevenua'ivina,
nika 'wainega yaku 'aseta i souyeni.

33-34 Side bani'odi. 'Ai'edi 'aiaseye 'u na 'eno'eno,
'alo 'u na veveawai 'ale'usana, 'alo
dumwemu 'u na sisi'otoi,

'ako kebu tutuyamanamanawenaga, 'u na
vewekowekoma.

'Wa da vo tovainago i damaia yamu kukua i
da vinagodi,

'alo to'ainike nani matatabuna i da elomu.

26
13Tomogo dumwena 'aina tutuyamatatabuna i

mia-maimaiga yana vanuge,

24:33-34: Voa 6:10,11

'wa da vo wayo'o* i da bodaboda 'edeye.

15 'Ifwaidi tomotoga dumwedi 'aidi 'adi'adi i na
'ewai nimadiega,

siwe kebu nuanuadi 'awadie i na silukuveni.

29
3Aitoi tomogoga 'aseta wata nuamageta i na

nuakalikaliediga, kumanina tamana i
kikiavesosoani.

We'e toalagogona taiadi i na yabayabaga,
yana 'ai'aiwabu i na ve'amubwadodoyeni.

15 'Ai'edi kwamana 'u na kikiavetonoveniga,
nuana i namagetai.

We'e kwamananina kebu 'ana
kiavetonovaga, 'ako inana i na
'ivebunumayagidi.

17Natumiavo sauluva sakoina faifaidi 'wa na
kikiavetonovedi,

nika 'wainega tutuyamatatabunama yami
nuaniwalova 'wa na sososoana.

31
Vavine nua'ai'aiwabudi
10Vavine nua'ai'aiwabudi 'ana veluaga

vitaotogina,
vavinenidi 'wa da vo bani'odi kukuafou,
mulieta nani 'ifwaidi.

* 26:13: 'Anamogitana vona Ibeliu 'waineye, 'aisaya laioni.

11 'Ai'edi tomogo vavinenina bani'odi i da
veluagaiga, ma 'ana vetumagana yana
lamoga 'wainega,

tomogonina kebu tamu ava'ai 'wainega i na
ve'ale'usa.

12Vavinenina yadi sauluvamatatabuna
'atumai'avana yadi lamoga 'waineye,

yadi miamatatabuna 'waineye.
13 Sifi vutuvutuna wata 'imo'imoa i 'ewa'ewadi,

ma yana 'idumwebika i vevefolovedi.
19Yadi bulava taunidi i 'ivunivunidi,

nika 'waidiega talauma i agiagilidi.
20Vavinenina 'a'anivelenina tovewekowekoma

wata
egavo i veve'ale'usa talauma 'wainega i
'i'ivaisedi.

30 'Ana sala tamu vavine yana vona 'eba nua'ewa
'wainega tomogo i na vekalieni,

'ana 'isa nua'ewa'ewana siwe i na
'watu-matayo'o.

We'e vavinenina 'AUVEA i veve'ililibuyeniga,
tomotoga fuedi i na awalulakai.

31 I lubwaineni yana folovama 'ana tutula,
wata 'ana subia i na veveluagai tomotoga
fuedi 'waidiega.

